Nafarroako Parlamentuko Mahaiak, 2014ko urriaren 27an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Txema Mauleón Echeverría jaunak aurkezturiko mozioa, zeinaren bidez Nafarroako Gobernua premiatzen baita Nafarroako gizarte- eta lurralde-ezberdintasunak zuzentzeko gizarte-politikak aplika ditzan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Gizarte Politiketako Batzordean izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2014ko urriaren 27an

Lehendakaria: Alberto Catalán Higueras

MOZIOAREN TESTUA

Izquierda-Ezkerra parlamentu-taldeko kide Txema Mauleón Echeverría jaunak, Legebiltzarreko Erregelamenduaren babesean, honako mozioa aurkeztu du, Gizarte Politiketako Batzordean eztabaidatu eta bozka dadin. Mozioaren bidez, Nafarroako Gobernua premiatzen da Nafarroako gizarte- eta lurralde-ezberdintasunak gainditzeko gizarte-politikak aplika ditzan. 

Orain dela gutxi ezagutu dugu NUPeko Berdintasun eta Gizarteratze Gaiei buruzko Ikerketaren Katedraren azterlana, zeinean nabarmentzen baitira Nafarroan zenbait arlotan gertatzen diren lurralde-ezberdintasunak: hezkuntza, osasungintza, gizarte zerbitzuak, pobrezia, etxebizitza eta langabezia. Azterlan horretan argi ikusten da Tutera dela –eta, oro har, Erribera osoa– parametro ia guztietan okerren dabilen eremuetako bat.

Denok genekien, azterlan eta adierazle ezberdinen bidez, Erriberako, Pirinioetako eta Sakanako egoera kezkagarria dela langabeziari dagokionez. Baina NUPen azterlanak ezin eztabaidatuzko datu kezkagarriak eman ditu, izaera sozioekonomikoko lurralde-ezberdintasunak direla-eta egindako kritikak berrestera datozenak.

Azterlanak dio Nafarroako Lurralde Estrategiaren aplikazioari dagokionez berrikitan egindako ebaluazioaren arabera (2013) asko aurreratu dela Europako Lurralde Estrategiak 1999an ezarritako helburuak beteko dituen lurralde antolamenduan, baina zenbait erronka gelditzen direla oraindik ere, gizarte kohesioan eragina dutenak.

Tuterako Erribera da Nafarroa osoan egoerarik makurrena daukana langabeziaren arloan, eta asko dira horren arrazoiak: krisiak kualifikazio txikiko enpleguaren gainean izandako eragina –horra, esaterako, eraikuntzan zer gertatu zen–, prestakuntzarik eza, tradiziozko ohiturengatik, kualifikaziorik gabeko beste enplegu batzuei dagokienez –esate baterako, nekazaritza–, politika instituzionalak, immigrazioa, eta beste. Pobrezia-tasa, iturri horren erregio-atalasearen arabera, 8tik 9 puntura bitarte handiagoa da Goi Erriberan eta Tuteran, 10 etxetatik ia 3ra heltzeraino. Azterlanak behin eta berriro dio egungo krisiak eragina daukala gizarte-prestazioetan, zeinak, handitu beharrean, murriztu egin baitira.

Azterlanak beste datu kurioso batzuk ere ematen ditu; halatan, eremu pribatua baino egoera okerragoan jartzen dute eremu publikoa. Azterlanak agerian utzitako hori guztia behin eta berriro salatu izan dugu: adibidez, Erribera da berdegune gutxien daukan eremua, kaleen garbiketa eskasena daukana, eta zaratak eta animaliek eragindako eragozpen gehien pairatzen duen eremua.

Azterlanak dio Erribera dela zalantzarik gabe Nafarroa osoan egoera sozioekonomikorik makurrena daukana. Azterlanak dio beharrizanen araberako politika publikoak falta direla kontuan hartu beharreko zenbait faktoretan.

Orobat dio ezen beharrizan-egoeren intentsitatea eta pobrezia-egoeran dagoen herritarren bolumena areagotzen ari den testuinguru honetan gizarte-transferentziek ahalmen mugatua erakutsiko zutela Nafarroan diru-sarrera txikiko egoerei estaldura emateko, egoera horretan dauden pertsonen proportzioa erdira jaitsiz. Alabaina, pobrezia larriko egoerak gehiago murriztea lortuko zuten, baina bere inpaktua Estatuan baino txikiagoa da. Nafarroan, 2011n, gizarte-transferentziek (erretiroak barne) lortu dute 18,4 puntu jaistea pobrezia larriko etxeetako pertsonen proportzioa. Alegia, estatuan eta autonomia erkidego askotan gertatutako jaitsiera baino txikiagoa (23,6 puntu). Kanariar Uharteetan eta Balear Uharteetan soilik izan da jaitsiera Nafarroan baino txikiagoa.

Gizarte-gastua murrizteko gaur egungo etapa honek zenbait inkognita uzten ditu hurrengo urteetarako, diru-sarrerarik gabeko etxeen proportzioaren igoera handiak erakusten duen bezala: % 3,4, 2013ko lehen hiruhilekoan. Diru-sarrerak bermatzeko mekanismoek ekidin beharko zuten egoera horretan dauden etxeen bolumena handitzea. Ordea, datuek agerian uzten dute gero eta zailtasun gehiago daudela gizarte-babeseko sistemetara atxikitzeko, Gizarteratze Errentak –zeinak Oinarrizko Errenta ordeztu baitu– ezarritako baldintza berriengatik, programako sartu-irteeren intentsitateagatik eta izapidetzeko atzerapenengatik.

UPNk Nafarroan darabiltzan gizarte-politikak nabarmen gelditu dira, nahiz eta egia den, zoritxarrez, murrizketa horietako batzuk –zehazki, Gizarteratze Errentari emandako aizkorakada– kontseilari sozialista batek egin zituela, UPNrekiko Gobernuaren garaian.

NUPen txostenak hauxe dio bere azken paragrafo paradigmatikoan:

“Kurioski, gizarte-beharrizanetarako bereziki sentibera den baliabide baten lurralde-banaketa –esaterako, Gizarteratze Errenta, zeina bere aurrekariekin, Oinarrizko Errentarekin ,eta aparteko laguntzekin batera aztertzen baitugu hemen– ez dator guztiz bat aurreko argazkiarekin: nabarmena da eragin handiagoa daukala Iruñean, eta galdera bat uzten du airean: ea gizarte-zerbitzuetako programa hauek, sarbideko atean deszentralizatuak, behar bezalako eragina izaten ari diren ustez beharrezkoen diren lekuetan (Goi Erriberan eta Tuterako Erriberan), eta ea herritarrek, espero izatekoa denez, berdintasun-baldintzetan dituzten horiek eskuragarri, arauaren interpretazioa lurralde osoan irizpide homogeneo baten arabera eginez”.

Horiek horrela:

1. Nafarroako Parlamentuak Nafarroako Gobernua premiatzen du albait azkarren egin dezan plan bat, Nafarroako eremu ezberdinei eragiten dieten ezberdintasun sozioekonomikoen aurkako neurriekikoa, diziplina anitzeko neurri-sorta bat ezarriko duena eta aurrekontu-zuzkidura izanen duena, egoera larri eta kezkagarri hau iraultzeko.

2. Nafarroako Parlamentuak Nafarroako Gobernuari eskatzen dio ezberdintasun sozioekonomikoen aurkako plan bat taxutu dezan Tuterarako eta Erriberarako, kontuan hartuko dituena, Nafarroako Lurralde Ezberdintasunei buruzko Azterlanaz gain (NUP- Berdintasun eta Gizarteratze Gaiei buruzko Ikerketaren Katedra), dauden beste datu batzuk eta ukitutako udalek eta gizarte-eragileek aurkezten ahal dizkioten bestelako gogoetak eta proposamenak.

3. Nafarroako Parlamentuak Nafarroako Gobernuari eskatzen dio dauden datu guztiak kontuan har ditzan, honako hauek ezartzeko orduan:

a) Toki administrazioentzako diru-laguntza mota oro.

b) Nafarroako Lurralde Estrategiako jarraibideekin bat finantzatzea Tuterako eta Erriberako oinarrizko gizarte zerbitzuak eta bestelako gizarte zerbitzuak eta hezkuntza zerbitzuak; izan ere, Nafarroako Gobernua estrategia horren bidez konprometitu zen Tuteraren hiriburutza bultzatzera, Tuteran nahiz inguruetan jarduerak eta azpiegiturak areagotuz, eta bertan erregio-mailako zerbitzuak ezartzera.

4. Nafarroako Parlamentuak Nafarroako Gobernuari eskatzen dio sartu beharreko kontusailak sar ditzan 2015erako aurrekontuan, Nafarroako Lurralde Estrategiarekin bat.

Iruñean, 2014ko urriaren 21ean

